
Bong-loan kaliatannja ada amat girang koetika Sioe-kioe kasi ia itoe Sapasang anak-anakan, kamoedian kasi lagi krosi dan piring-mangkoknja. Laloe doewa anak prampoean itoe memaen dibawah poehoen mangga, samantara Sioe-kioe tjeritaken tida brentinja apa jang tadi ia telah dapet liat di pasar malem.

Plahan-plahan hari mendjadi soreh. Koetika lontjeng soeda mengoetaraken poekoel sapoeloe malem dan Sioe-kioe soeda tidoer dengen ditemanken oleh Armili, Hoaij-wan bersama istri dan iboenja pergi djalan-djalan kombali ka pasar malem dengen diikoeti oleh doewa boedjang prampoean sama satoe boedjang lelaki.

Hoei-djin tida maoe ikoet pergi, dan tatkalah samoga orang soeda brangkat djalan, ia poen lantas naek ka pembaringan rebahken diri.

Tapi anak itoe soeda tida bisa dapet poeles begitoe lekas seperti adehnja, kerna pikirannja di itoe waktoe adalah sedeng melajang ka sana-sini.

Pada bebrapa hari jang telah laloe, ia telah batja sampe tamatnja satoe tjerita Tionghoa jang beralamat:  Djitohbwee, dan  hatinja telah djadi begitoe katarik dengen hikajatnja Bwee Liang-giok dan Heng-goan siotjia, hingga tadi dengen toempahken antero pengrasahan hatinja ia soeda bikin satoe gambar jang meloekisken: Heng-goan, salagi ada berdoewa-doewa di atas ranggoen, soeda briken

